
NGHANNU L-GHANJA TA’ BILLEJL

Ilkoll nafu li 1-bniedem min-natura tieghu huwa dghajjef. Aktar ma jghaddi z-zmien aktar
jidher li geghdin insiru bla sahha. Id-dghufija kultant turi snienha u taqtghalna qgalbna tant li
llum nippruvaw nevitaw dak li huwa iebes jew tqil. Is-sagrifi¢¢ju sar inaffarna. Quddiem ftit
kuntrarju, inzarmaw. Il-gwaj jikber meta s-socjeta flok ma tara kif toffri rimedju ta’ sostenn,
tasal biex tiskarta jew tobzoq lil min hu mghakkes ghax dghajjef.

Wiehed mill-ghanijiet ghax Kristu ppermetta l-epifanija tal-gmiel tieghu fuq it-Tabor kien
proprju biex iwiezen lid-dixxipli fid-dghufija taghhom. Fil-fatt, sitt ijiem gabel ma sehhet din
il-grajja, Gest habbrilhom li kien mehtieg ghalih li jmur Gerusalemm, isofri hafna mix-xjuh
u l-qassisin il-kbar u I-kittieba, joqtluh u fit-tielet jum iqum (Mt 16:21). Meta sema’ dan il-
kliem, proprju ghax twerwer quddiem l-iebes, Pietru rribella u pprova jzommu milli jibga’
sejjer Gerusalemm. Hawn Gesli kellu konferma ta’ kemm kienu dghajfa d-dixxipli. Quddiem
dan il-fagar u I-limitazzjonijiet tad-dixxipli, Gesi ma jitlaghomx u lanqas ma
jikkundannahom; minflok, jahseb biex jehodhom mieghu fuq I-gholja biex hemm jurihom il-
glorja tieghu u hekk jaghmlilhom il-qalb. Kos, dan Alla taghna kemm jirraguna b’mod
differenti minna, ghax kieku xi hadd jaghmlilna xi haga bhal din, facli li nitfghuh mal-genb
b’xi daqqga ta’ sieq! Imma Alla, ghani fil-hniena, imil quddiem il-bniedem dghajjef u jghinu
jzomm fuq riglejh.

Fit-taghlim tieghu, il-Papa San Girgor jishaq li dak li Alla ghamel mad-dixxipi jaghmlu wkoll
maghna llum! Dan il-Papa jittratta I-fenomenu tad-dghufija fil-Kummentarju li ghandu dwar
il-ktieb ta’ Gob, maghruf bhala Expositio in Job jew Moralia in Job. San Girgor beda jharbex
dan il-kummentarju meta kien ghadu Nunzju tal-Papa f’Kostantinopli u kompla jahdem fuqu
wara li pogga fuq is-Siggu ta’ Pietru. F’dawn il-kitbiet San Girgor jitkellem fuq id-dghufija
ta’ Gob kif ukoll fuq dik tal-bniedem; fl-istess waqt jghinna nghixu din id-dimensjoni tal-
hajja fid-dawl tal-misteru ta’ Alla.

Meta jafferma li kull hlejqa hija dghajfa (angusta est omnia creatura creatori), San Girgor
kien ged jitkellem fuq esperjenza tad-dghufija personali. Fil-fatt, barra li kien bniedem
marradi, bhala Papa kellu jaffronta sfidi enormi. Hu kien konxju li 1-bniedem huwa kreatura li
jgorr fuq spallejh il-piz tal-limitazzjonijiet. Hu josserva li l-bniedem huwa fizikament
dghajjef (pondera corpis) tant li s-sahha tal-gisem hija mhedda mill-mard. Fi kliemu, il-
bniedem hu marid anki meta hu b’sahhtu, ghaliex il-mizuri li jiehu biex jghix huma
“medicina” biex ma jimradx. L-istess medicina maz-zmien issir velenu, ghax flok gid
taghmel id-deni. Ahna nafu kemm il-mard ghandu gawwa li jnizzilna gharkupptejna: tkun
qisek iljun tarmi s-sahha, imbaghad tigdmek nemusa u tnehhilek 1-arja kollha!

Imma minbarra din id-dghufija fizika, San Girgor, li kien mhux biss teologu imma wkoll
psikologu li jaf lill-bniedem sew, jghid li hemm id-dghufija tal-qalb. Fi kliemu, fil-galb tal-
bniedem aktar hemm dellijiet milli dwal (taqtax qalbek jekk xi darba tara li f’qalbek id-
dlamijiet ikunu aktar mid-dawl!). Huwa jghid li minhabba din id-dghufija 1-bniedem huwa
instabbli hafna u ghalhekk kontinwament jitbandal, dagga jkun kollu hlewwa u daqgqa rrabjat,
dagqa sinc¢ier u daqqga falz, dagga umli u dagqa supperv, dagga mimli tama u daqqa kollu



biza’, u I-bgija. Hadd ma jista’ jghid li huwa mija fil-mija sinc¢ier, ghax ikun hemm mumenti
fejn tahbi s-sewwa; mhux lakemm wiehed jghid li hu kalm, ghax taf tagbizlu ¢-¢inga u
jimtela bin-nervi! Biex jghinna nifhmu dan i¢-caqliq fil-hajja tal-ispirtu, San Girgor jingeda
b’¢erti tixbihat.

Huwa jxebbah lill-bniedem ma’ xini bil-bahar. Il-mewg qawwi jgieghed fil-periklu lix-xini
ghax jibda jghollih u jsabbtu mal-bahar irrabjat. Jista’ jinghata 1-kaz li I-istess xini jkun antik,
imkaghbar u mahdum tant li ma jkunx jiflah ghall-imbatt tal-mewg u tar-rih. Fattur iehor li
jista’ jgieghed lix-xini f’periklu li jeghreq huwa I-mod kif wiehed jiftah u jhaddem il-qlugh —
dawn dagskemm jistghu jmexxuh ’il quddiem, dagshekk iehor jistghu jitfghuh f’direzzjoni
zbaljata.

Insib interessanti li din il-metafora San Girgor japplikaha wkoll ghall-Knisja li f’dawk iz-
zminijiet kienet ghaddejja minn bahar imqalleb. F’ittra sabiha li huwa jikteb lil Leandro,
Isqof ta’ Seviglia, il-Papa Girgor filwaqt li jghid 1i aktar kellu aptit jibki milli jikteb, igabbel
il-Knisja ma’ xini. Hu jghid li I-mewg kien qged ihabbat fuq din il-qoxra dagqa mill-pruwa u
dagqga mill-poppa, dagqga jingaleb ’l hawn u dagqa ’l hinn. Girgor jisthajjel lilu nnifsu fuq it-
tmun u jhossu mifxul kif ser jaghmel biex idahhal dan ix-xini fil-port. B’dan ix-xebh, il-Papa
jrid jurina li mhux biss il-bniedem huwa dghajjef, imma anki 1-Knisja.

San Girgor ixebbahna mal-hamla li jgorr il-wied jew ix-xmara. Fil-giegh ikun hemm il-hamla
kollha gebel ta’ dags differenti u imbarazz iehor. Dan il-gebel ma jimxix wahdu, imma skont
fejn titfghu 1-qawwa vjolenti tal-ilma — dagshekk huwa bla sahha 1-gebel! Hekk hija wkoll il-
hajja tal-bniedem: tant hi dghajfa li tingarr mill-kurrent.

Tixbiha ohra li San Girgor isemmi fil-Kummentarju tieghu dwar Gob hija dik tal-“ghamad” li
jinzel fuq ghajnejna. Meta l-bniedem jidra jaghmel ghazliet zbaljati (dnub), bhal donnu jinzel
velu fuq ghajnejna u nsibu rwiehna f’qaghda fejn ma nkunux aktar kapaci naghzlu bejn it-
tajjeb u l-hazin. Dagshekk ahna dghajfin. Huwa ghalhekk li fl-Ittra Pastorali ta’ dan ir-
Randan, ahna l-Isqfijiet taghkom nghidu li “l-hajja Nisranija hija sensiela kontinwa ta’
ghazliet, u t-talba taghna hija li ahna naghzlu t-tajjeb”. Imma biex naghmlu ghazliet tajba
hemm “process ta’ gharfien, ta’ verita, ta’ umilta, process li nistghu nsejhulu ta’
dixxerniment”. Biex naghmlu ghazliet skont il-Qalb ta’ Gesli, ghandna bzonn nissieltu
kuljum — mhux ghaliex ahna nies hziena, imma ghaliex ahna dghajfin.

San Girgor jghid li anki 1-bniedem gust jghaddi minn din l-esperjenza ta’ dghufija. F’wagqtiet
bhal dawn, anki lI-bniedem pagan jaf jerfa’ ghajnejh lejn is-Sema u jistagsi fejn hu Alla: “Ubi
est Deus?”. Min ma jemminx ghandu I-hila li jaghmel dan l-argument: min halaq dak li ma
kienx jezisti, ma jistax jabbanduna lil dak li halag minghajr gwida; dak li fit-tjubija tieghu
halaq il-bniedem, qatt ma hu ser jippermetti li 1-bniedem ikun itturmentat ingustament. Dan 1-
argument ipoggina fil-qafas tat-teologija naturali: fis-sens li ma ghandniex bzonn tal-fidi fi
Kristu biex nirragunaw b’dan il-mod.

Imma l-agwa argumenti li San Girgor jaghmel biex il-bniedem ma jaqtax qalbu quddiem id-
dghufija huwa jislithom mill-Iskrittura Mgaddsa. Imma biex naghmlu dan il-passagg,
nehtiegu d-don tal-fidi. Forsi dan huwa li jonqosna llum quddiem dan il-fenomenu tad-
dghufija li minhabba fiha naqtghu galbna mill-iebes. Nitolbu lill-Mulej isahhah fina d-don
tal-fidi.



Meta nirrikonoxxu li ahna dghajfin, ahna diga nkunu niddisponu glubna ghall-ghajnuna ta’
Alla. Fil-fatt, San Girgor jikteb illi d-dghufija tal-gisem wara d-dnub saret motiv biex I-
Imhallef Divin juri hniena maghna. Dan hu dak li 1-Papa Girgor isejjah 1-argumentum
pietatis. Hija biss il-mahfra li gejja minn Alla li tista’ tghin lill-bniedem jerga’ jikseb id-
dinjita umana tieghu, u hekk l-istess esperjenza tad-dghufija tieghu tinbidel f’talba umli.
Huwa meta ahna nintebhu li 1-Gherf ta’ Alla qed jakkumpanjana, li jfagqas fina dak is-
sentiment ta’ rispett lejn il-Hallieq taghna. Meta nikkonvinc¢u ruhna li 1-Gherf ta’ Alla ma
jabbandunax lill-bniedem anki meta 1-bniedem jitlaq lil Alla, hawn il-bniedem tassew ihobb
lil Alla. “Meta nkunu fid-dlam ikun tassew ta’ farag ghalina meta niftakru li 1-qawwa gusta u
inkomprensibbli tal-Hallieq, ghalkemm ma thallihiex lixxa lil min jippersisti fil-hazin, tant
hija kbira u inkomprensibbli li tizboq il-gustizzja tal-bnedmin retti”. Dan il-kliem jinzlilna
ghasel anki fil-kuntest tat-taghlim 1i qieghed joffrilna 1-Papa Frangisku u jxejjen lil min
jahseb li I-gustizzja ta’ Alla tixbah lil dik taghna 1-bnedmin.

San Girgor jghid li dawn il-veritajiet kollha nsibuhom inkarnati fil-persuna ta’ Gesl
Redentur. Fi kliem dan id-Duttur tal-Knisja, Gesl twieled darbtejn: bhala Alla “twieled”
gabel kull zmien - sa mill-bidu; imbaghad twieled bhala bniedem fiz-Zmien. Fil-
Kummentarju dwar Gob, Girgor juza ftit frazijiet sbieh dwar Gest.

Huwa jsejjahlu kewkba tiddi ta’ filghodu — stella splendida matutina. Kristu huwa l-kewkba
li tixghel fid-dlamijiet tal-hajja taghna. Rebbieh fuq il-mewt u bid-dija tad-dawl li kien
imlibbes bih huwa xejjen is-swidija kerha tal-kundizzjoni dghajfa taghna.

Fejn is-soltu ahna nattribwixxu I-holgien lill-Missier, San Girgor isejjah lil Kristu mhux biss
bhala I-Feddej imma wkoll bhala 1-Hallieq — ghaliex bil-fidwa tieghu ahna sirna holqgien gdid.

Kristu huwa l-mizien ta’ Alla fejn il-keffa tal-mizerikordja teghleb il-keffa l-ohra. “Bil-mewt
tieghu huwa wera kemm kienet gravi l-isventura taghna, u bil-mahfra tieghu huwa wera li
hdejn il-hniena tieghu d-dnub huwa piz hafif”. Fi kliem San Girgor, Kristu huwa I-
inkarnazzjoni tal-mizerikordja.

Huwa minnu li hafna drabi minhabba d-dnub taghna, minhabba I-hajja sventurata taghna,
minhabba d-dghufija taghna, insibu ruhna wahidna ghax kulhadd jitlagna. Kulhadd jiskartana
u jobzogna. I¢¢appas b’xi haga hazina u ara kif hafna mill-hbieb tieghek jisparixxu u ssib
ruhek fis-solitudni. Imma San Girgor jaghmlilna I-qalb billi jghidilna li gatt ma ser inkunu
wahidna — ghax Kristu Feddej jibghatilna 1-Ispirtu tal-farag. Ghandna l-weghda li 1-Ispirtu
tar-Redentur mhux ser jitlagna imma jghinna biex mill-frak nergghu naghmlu haga shiha.

Proprju ghalhekk San Girgor jappellalna biex “ma naqtghux galbna mid-dghufija umana
taghna”, anzi jistedinna biex nghannu l-ghanja ta’ billejl — carmen in nocte. Meta ahna nkunu
ghaddejja mil-lejl mudlam tas-sensi u d-dghufija taghmel taghha, San Girgor iheggigna biex
nibgghu nittamaw u nghannu anki billejl. Fi kliem il-qaddis, “il-ferh wagqt il-prova nistghu
nhossuh biss meta jinghatalna d-don tas-sabar fit-tbatija”, ghax ukoll “meta nkunu mghaffgin
taht il-madmad tad-dinja, it-tama fl-eternita timliena bil-ferh”. Ghalhekk naghmlu 1-qalb.
Jekk illum I-esperjenza tad-dghufija hija tant gawwija li langas thallina nemmnu fina nfusna,
il-fidi taghna fi Kristu tghinna nkunu qawwija fid-dghufija taghna. Nitolbu lil San Girgor il-
Kbir, 1-ghannej ta’ billejl, jieqaf maghna biex kemm fil-bnazzi u kemm fil-maltemp ahna
nsibu l-qawwa biex nghannu ghanja ta’ tifhir lil Alla.



